Зәй политехник көллияте

681 нче группада “Муса Җәлил иҗаты” темасы буенча татар әдәбиятыннан ачык дәрес.   

Дәреснең темасы: М.Җәлил иҗаты.
Методик максат: Укучыларның сөйләм телләрен үстерүдә кулланылган алым һәм формаларны күрсәтү.

Дәреснең максаты: 1) Муса Җәлилнең балалык елларын, сугышка кадәрге иҗатын искә төшерү, сугыш чоры иҗатын өйрәнү. 2) Укучыларның сөйләм телләрен үстерү. 3) Укучыларда шагыйрь иҗатына мәхәббәт тәрбияләү.

Дәреснең тибы: яңа теманы аңлату.

Дәреснең төре: катнаш дәрес.

Укыту методлары:

1) укыту, сөйләм, стимуллаштыру

2)  өйрәтү-башкару, репродуктив, практик.

Үзләштерү дәрәҗәсе: 3

Материаль – техник җиһазлау: М.Җәлил портреты, презентация (иҗаты буенча), шигырьләре язылган диск, шигырьләренә укучылар ясаган рәсемнәр, кроссворд, сүзлек.

Дәрес барышы:

I. Оргмомент.

- Бүген кем дежур?

- Сыйныфта кемнәр юк?

- Ничәнче число, атнаның кайсы көне?

II. Актуальләштерү.

1)Өй эшен тикшерү.

2) М.Җәлилнең сугышка кадәрге иҗаты һәм балалык еллары турында искә төшерү.

а) М.Җәлил 1906 елда Оренбург өлкәсе Мостафа авылында туа. Әтисе вак сәүдә эшенә катнашып китә, ләкин бөлеп, бөтен йортын сатып шәһәргә күчәргә мәҗбүр була. Шәһәрдә ул төрле җирдә эшләп карый, приказчик та була, пекарняда да эшли, утарда да эшли. Берничек тә тормышын җайлый алмый. 1918 елда кире авылга кайта. 1919 елда үлә.

Муса башта авыл мәктәбендә, аннан шәһәргә күчкәч, Хөсәения мәдрәсәсендә укый. Гаиләсе авылга кире кайтып киткәч, Муса 

Хөсәения мәдрәсәсендә укуын дәвам итә. Кечкенәдән әдәбият белән кызыксына, шигырьләр яза башлый. 1919 елда аның беренче шигыре газета битендә басылып чыга. Имзасын кечкенә Җәлил дип куялар.

б) 1922 елда Җәлил Казанга килә. Анда беркемне дә белми. Язучылар белән таныша. “Татарстан” газетасында эшли башлый. Казанга килгәч, шигырьләре бер-бер артлы газеталарда басылып чыга. 1923 елда татар рабфагына укырга керә, 1925 елда аны тәмамлый. Шигырьләрендә революцион көрәш, эшчеләр тормышы, завод-фабрикалар, авыл турында яза. Пьесалар да язып карый, алар татар – башкорт сәхнәсендә куела. Рабфакны тәмамлагач 1925 елда Муса Оренбургка кайтып китә. Аны анда комсомол эшенә инструктор итеп куялар. Анда тәҗрибә туплый, үзен чыныктыра, дөньяга яңабаштан карый башлый.

в) 1927-33 елларда Мәскәүдә комсомол эшендә эшли. Мәскәү дәүләт университетының әдәбият факультетын тәмамлый. “Октябрь баласы” балалар журналында җаваплы редактор булып эшли. “Студент көндәлегеннән”, “Еларгамы, көләргәме?” шигырьләрен яза. 1934 елда рус телендә “Стихи Мусы Джалиля” исемле җыентыгы басыла. 1935 елда яңа төзелгән опера студиясендә әдәби бүлек җитәкчесе булып эшли. Анда ул операларга либреттолар яза, русча операларны татарчалаштыра.

г)  1938 елда Казанга кайта. Ул кайткан елны Казанда опера һәм балет театры ачыла. 1939 елда театр беренче сезонын ача. Муса анда әдәби бүлек җитәкчесе булып эшли. Шул ук елны Татарстан язучылар идарәсе председателе итеп сайлана, 1941 елга кадәр эшли. Мәскәүдә сәнгать декадасы уздырылачак, шуның өчен Мусага зур әсәр язу максаты белән, аны язучылар союзы эшеннән азат итәләр. Бу чорда ул ике зур әсәр иҗат итә: “Алтынчәч”, “Илдар”опералары. Өйләнә, хатыны Әминә, кызы Чулпан туа.

III. Яңа теманы аңлату.

1) М.Җәлилнең сугыш чоры иҗаты. (укытучы лекциясе)

а)  Сугыш.

б) Волхов фронты.

в) Яшерен оешма.

г) Яшерен оешманы фаш итү.

д) А.Тиммерманс белән очрашу.

е) Дрезден суды.

ж) Шпандау төрмәсе.

з) Плетцензее төрмәсендә җәзалау камерасы.

а) 1941 елның 22 июне. Фашист Германиясе илебезгә сугыш башлый. Бик күп язучылар белән бергә Муса да беренче көннән үзен сугышка алуларын сорап гариза яза. Ләкин аны Минзәләдәге хәрби курсларга укырга җибәрәләр. 1942 елның февралендә генә Волхов фронтына җибәрелә. Ләкин чолганышта калып яралана һәм әсирлеккә төшә. “1942 елның июленнән Мусадан хатлар килми башлый, - дип сөйли хатыны Әминә. – Аннан кайгылы хәбәр килә, Муса хәбәрсез югалган.” Күп еллар аның турында берни дә белми. Сугышта үлгәнме, яраланганмы, партизаннарга кушылганмы, дошман кулына эләккәнме? 

б) Муса Волхов фронтында яралана, аңын җуя, шул хәлдә аны әсирлеккә алалар. Әсирлектә ул ялкынлы шигырьләрен яза, таушалып беткән куен дәфтәренә туплый, яшереп кенә йөртә, кичләрен әсирләргә укый. Әсирлектә дә дошманнарга бирелмәскә иптәшләрен чакыра.

Немецлар әсирләрне бер караңгыдан икенче караңгыга кадәр эшләтәләр, кыйныйлар, ачтан интектерәләр, совет иленә каршы котырталар. Илегез сездән ваз кичте, илегезгә кайту юлы ябык дип алдыйлар. Ләкин Муса җиңүгә ышаныч өмете белән яши, бу турыда шигырьләрендә дә яза. 

в)  Әсирләр арасында яшерен оешма оештыра. Аларны бер лагерьдан икенче лагерьга күчереп йөртәләр. Әсирләр әледән әле килә торалар. Яшерен оешманың җитәкчесе Муса Җәлил була. Алар бергәләп фашистларга каршы көрәшәләр, яшерен листовкалар тараталар. Немецлар аларны һәрвакыт тентеп торалар, бервакыт Сөләймановның матрас астыннан немецларга каршы язылган листовка табыла. Ул аны тимер юл күпере янында тапканын әйтә. Ул Уфа татары, аны нык тинтерәтәләр, ләкин ул беркемне дә сатмый.

г) Алар арасында бер сатлык җан Җамалетдинов яшерен оешманың эшен сата. Листовкаларны лагерьга алып кайткан көнне, бу хәбәрне фашистларга җиткерә, фашистлар тентү үткәреп, кемнәрнең матрас астында листовка табыла, шуларны кулга алалар. Бу 1943 елның август ахыры була. Аларны берәм-берәм чакырып алып, сорау алалар, яшерен оешма турында сорашалар, кыйныйлар.

д) Муса камерада ялгыз түгел, өч атна элек аның янына яңа тоткын Бельгия кешесе Андре Тиммермансны кертеп ябалар. Башта Муса аңа шикләнеп карый, соңыннан аның гадел, эчкерсез, гади егет булуына ышана. Муса аның көзгесеннән үзен күргәч, авып китә яза. Ул үзенең үзгәргәнен сизә, болай ук булыр дип уйламый: авыз кырыйлары җыерчыкланып, ярылып беткән, күз төпләре зәңгәрләнеп капчык булып асылынып тора. Аңа бары 36 яшь, ул 50-60 яшьләрдәге кеше шикелле. Ул каян булса кәгазь табу, шигырьләрен шунда төшерү өчен борчыла. Тиммерманс аңа берничә бит кәгазь бүләк итә. Бельгиялеләргә ике атнага бер өйләренә хат язарга рөхсәт ителә, шуңа күрә төрмә лавкасында аларга икешәр битле кәгазь саталар. Мусага тиздән Дрезденда суд булачагын әйтәләр. Берничә көннән төрмә сакчысы килеп, аңа киенергә, әйберләрен дә үзе белән бергә алырга куша. Тиммерманс белән аерылышканда Муса күңелсез генә шаярып: - Кайтсам да башымны кутык астына кыстырып кайтырмын,- дип китә. Муса үзенә үлем җәзасы буласын белә. Аңа кадәр шигырьләрен Андре Тиммерманска тапшыра. 

е) 1944 елның 12 февралендә суд карары чыгарыла. Судьяның “Гаебегезне таныйсызмы? – дигән соравына җәлилчеләр:”Юк, без туган ил алдындагы бурычыбызны гына үтәдек”, – дип җавап бирәләр. Соңгы сүзне Муса әйтә:”Фашизмны җиңү өчен кулыбыздан килгән кадәр эшли алуыбыз өчен без горурланабыз, бары көрәшебезне дәвам итә алмаганга гына үкенәбез”, – ди.

Судья : “Соңгы үтенечегез нинди?- дип сорагач, безнең исемнәребезне һәм язмышыбызны туган илебездә белсеннәр иде”, - дигән теләк белдерәләр.

ж) 1944 елның августында А.Тиммерманс Шпандау төрмәсендә Муса белән тагын очраша. Ул суд булганын, тиздән башын чабачакларын әйтә. Тиммерманска биргән куен дәфтәре турында сораша. Тиммерманс аңа дәфтәрне иреккә чыгарып җибәрүен әйтә. Муса аңа бик шатлана. Үлемгә хөкем ителгәннәрне бик каты саклыйлар, кич киемнәрен чишендереп, коридорга алып чыгып куялар, кулларын богаулыйлар, шул килеш йоклаталар. Иртән богауларын салдыралар, киемнәрен кертәләр. Көн саен шулай.

з) 1944 елның 25 августында җәлилчеләр җәзалап үтерелә.

Алар турында падре Юрытко: “Татарлар елмаеп үлделәр”, - ди.
 2) Муса Җәлил иҗаты буенча презентация карау.
3) “Моабит дәфтәрләренең” тарихы.

а) “Моабит дәфтәрләренең”берсендә 60, икенчесендә 50 шигырь язылган, шуларның 17 се ике дәфтәрдә дә бар. Шулай итеп 93 шигыре сакланган. Алар төрле телләргә тәрҗемә ителгәннәр, күп кенә чит илләрдә дә беләләр.

Беренче дәфтәрне 1946 елда Башкортстаннан Нигъмәт Терегулов Абдулла Алишның хатынына китерә. Терегуловка җәлилчеләр белән Моабит төрмәсендә утырган Габбас Шәрипов бирә. Шәриповны җәлилчеләр белән бергә кулга алалар, гаебен исбат итә алмагач, (җәлилчеләр аны берсе дә сатмый, гаепне үз өсләренә алалар) аны төрмәдән азат итәләр. Ул Җәлил, Алиш дәфтәрләрен иреккә алып чыга. Үзен яңадан кулга алуларыннан куркып, дәфтәрләрне Терегуловка тапшыра. Терегулов аны Казанга алып килеп тапшыра, шуның өчен үз тормышы белән түли, Габбас Шәриповны да кулга алалар, 25 елга хөкем итәләр. Ул исән кала.

б) Бер елдан соң 1947 елда Бельгиядән совет илчелеге Казанга М.Җәлилнең икенче дәфтәрен җибәрә. Аны илчелеккә Андре Тиммерманс тапшыра. Ул Җәлил белән бер камерада утырган, аның кушуы буенча дәфтәрне алып чыккан. Шигырьләре басылмыйча озак ята. Шигырьләрен бастыру түгел, шагыйрьнең исемен дә әйтергә ярамый. Шагыйрьнең шигырьләре мәктәп дәреслекләреннән, югары уку йорты программаларыннан алып ташлана.

в) А.Тиммерманс Җәлил туганнары арасында.

Германия төрмәләрендә Тиммерманс ике елдан артык ята. Муса белән Моабит төрмәсендә берничә ай бер камерада ятарга туры килә. Аңа да үлем җәзасы белән яныйлар. Тикшерүчеләр аның яшерен оешмага катнашы барлыгын раслый алмыйлар, ул үлемнән котылып кала. 

Тиммерманс ике тапкыр Советлар Союзына килә: 1957, 1966 елда. Җәлилнең туганнары, дуслары белән очраша, аның турында сөйли. Җәлилнең батырлыгы турында илдә иң беренче аннан ишетеп беләләр.1966елда совет хөкүмәте Тиммермансны М.Җәлилнең дәфтәрен коткарудагы батырлыгы өчен “Батырлык өчен” медале белән бүләкли.

4) Физкульминутка.
5) Җәлил турында хатыны Әминә Җәлилова истәлекләре. (1975 елгы язма)   11 минут

6)  Сорауларга җаваплар.

· Мәктәптә шагыйрьнең нинди шигырьләрен өйрәндегез?

· “Кызыл ромашка”, “Хәдичә”, “Бакчачы”, “Чәчәкләр”, “Җырларым”.
· Кайсы шигырьләре музыкага салынган?

· “Җырларым”, “Дулкыннар”, “Җиләк җыйганда”

7) Балалар иҗатында Җәлил шигырьләре.(Җәлил шигырьләренә укучылар ясаган рәсемнәрне карау.)

8) Сүзлек өстендә эш.

Мәгърур – гордый

Нәфрәт – ненависть
Зәгыйфь – слабый, хилый.

9) Шигырьләрен уку. 

10) “Кошчык” шигыренә анализ.

а) Шигырь нәрсә турында?

-  Тоткынлыкка эләккән шагыйрь турында.

б) Шагыйрь үзен нәрсә белән чагыштыра?

- Тоткынлыкка эләккән шагыйрь үзен тирес корты белән чагыштыра. Тоткынлыкта аңа хәтта кояш җылысы да сизелми.

в) Шагыйрь нәрсә белән очраша?

- Кошчык белән.

г) Ни өчен шагыйрь кошчыкның бу йортка кермәвен тели?

- Ул табигатьтәге бер генә җан иясенең дә аның кебек газаплар күрүен теләми.

д) Ни өчен кошчыкның сайравы аның өчен зур юаныч?

- Чөнки туган илен сагынган шагыйрьгә кошчыкның сайравы зур юаныч булып тоела, ул кошчыкны үзенең якын дусты, кайгысын уртаклашучы итеп күрә.

е) Шагыйрь кошчыкка нинди теләк белдерә?

- Үзенең васыятен туган халкына, иленә тапшыруны тели.

Шигырьне ике өлешкә бүлеп карыйбыз. Беренчесе – алдагы бер –ике строфа алып тора. Лирик герой, авыр язмышын билгеләп, үзен тирес корты белән чагыштыра, тоткынлыкта булгач, кояш нурының җылысын  да сизмәвен белдерә. Икенче өлештә лирик геройда әсирлек хәсрәте, анда туган илен сагыну шулкадәр көчле, кош тавышыннан да аның күңеле була. Ул кошчыкка иң изге теләкләрен белдерә, туган илгә аның баш имәгән көчле рухы турында дөреслекне җиткерергә куша. Шигырьләрнең, дөреслекнең иленә, халкына кайтуына ышана.

11) “Җырларым” җырын тыңлау. (Муса Җәлил сүзләре, Рөстәм Яхин музыкасы, Азат Аббасов җырлый).

12) Муса Җәлил иҗаты буенча кроссворд.

1. Муса Җәлил туган авыл.

2. Муса Җәлил туган өлкә.

3. Муса Җәлил кайсы айда хөкем ителә?

4. Муса Җәлилнең якын дусты, көрәштәше.

5. Бу юллар нинди шигырьдән?

   “Сез үлсәгез, мин дә онытылырмын, 

     Яшәсәгез мин дә яшәрмен”.

6. Муса Җәлилнең тормыш иптәше.

7. Муса Җәлил туган ай?

8. Үзенең үлемсез шигырьләрен ул кайсы төрмәдә иҗат итә?

9. Муса Җәлилнең кызының исеме.

13) Муса Җәлилнең гаиләсе, үлеменә 65 ел турында укытучы лекциясе.

Укучылар, бүгенге көндә Муса Җәлилнең кызы Чулпан Мәскәүдә яши, аңа 72 яшь. Оныгы Татьяна, оныкчыгы Миша. Быел 25 августта җәлилчеләрнең җәзалап үтерелүенә 65 ел тулды. Шушы уңайдан Җәлилнең кызы Казанга килде, әтисен җәзалап үтерү көненә 65 ел тулуга багышланган чараларда катнашты. Чулпан Җәлилова гомере буе Мәскәүдә яши, университетның филология факультетын тәмамлый, “Художественная литература” нәшриятында мөхәррир булыр эшли. Бүгенге көндә кызы һәм ике оныгы белән яши. Кечесе Михаил, дәү әнисе белән Казанга килгән иде.
IV. Өй эше. Муса Җәлилнең сугыш чоры иҗаты турында сөйләргә, “Кошчык” шигырен ятларга.

